
წალკის მუნიციპალიტეტის ბიუჯეტთან დაკავშირებული რეკომენდაციების პაკეტი 

წინამდებარე დოკუმენტი წარმოადგენს, ადამიანის უფლებების სწავლებისა და მონიტორინგის 

ცენტრის (EMC)  მიერ შემუშავებულ საბიუჯეტო ინიციატივებს, რომელიც ეყრდნობა ჩვენს 

დაკვირვებებს წალკის მუნიციპალიტეტის ცენტრსა და სოფლებში არსებულ სოციალური და 

სამართლებრივი მდგომარეობის შესახებ.  

ცხადია, ჩვენ გვესმის ადგილობრივი თვითმმართველობის რესურსებისა და მანდატის 

შეზღუდულობის საკითხი, ასევე ადმინისტრაციული ორგანოების დისკრეციის ფართე ზღვარი და ის, 

რომ შეიძლება მათ უკეთ იციან კონკრეტული საკითხების გადაჭრის გზები. ჩვენს მიერ წარმოდგენილი 

რეკომენდაციების მიზანი უფრო მეტად ჩვენთან ადგილობრივი თემების მიერ გაზიარებული 

პრობლემების აქტუალიზება და პოლიტიზირებაა. იმედს გამოვთქვათ, რომ აღნიშნული დოკუმენტი 

ადგილობრივი თვითმმართველობის ორგანოებს ადამიანის უფლებების დაცვაზე და რეალურ 

სოციალურ საჭიროებებზე დაფუძნებული პოლიტიკის წარმოებაში დაეხმარება.   

ჩვენ ასევე გამოვთქვამთ იმედს, რომ წალკის მუნიციპალიტეტის მერია და საკრებულო მხედველობაში 

მიიღებენ წარმოდგენილ რეკომენდაციებს და საჯარო განხილვის ფორმატში მათი კიდევ უფრო 

დეტალური განხილვის შესაძლებლობას მოგვცემს.  

მნიშვნელოვანია, წალკის მუნიციპალიტეტის  2021 წელის ბიუჯეტით გათვალისწინებული იქნას  

შემდეგი მიმართულებების დაფინანსება:  

 წალკის მუნიციპალიტეტში მდგრადი სოციალური პოლიტიკის, თანასწორობის პოლიტიკისა და 

ადამიანის უფლებების დაცვის მხარდამჭერი სტრატეგიისა და სამოქმედო გეგმის 

შემუშავებისთვის შესაბამისი ბიუჯეტის გამოყოფა;  

 ჯანდაცვისა და სოციალური მომსახურების სამსახურისა და მათი სამუშაო ინსტრუმენტების 

გაძლიერება და სენსიტივიზაცია:   

 მუნიციპალიტეტმა უზრუნველყოს სოციალური სამსახურის თანამშრომლების 

სისტემური გადამზადების პროგრამების (მათ შორის, ბავშვთა უფლებების, შშმ პირთა 

უფლებების, საცხოვრისზე უფლების, ქალთა უფლებების საკითხებზე) შექმნა;  

 სოციალური სამსახურის მიერ ადგილობრივი თემების საჭიროებების კვლევის 

ჩატარება, კვლევისთვის ყოვლისმომცველი ინსტრუმენტისა და რუკის/ბაზის 

მომზადება; 

 სახელმწიფოს ჯანდაცვისა და სოციალური მხარდაჭერის პროგრამების შესახებ 

ადგილობრივი თემების პროაქტიული ინფორმირების კამპანიების ჩატარება 

(ეთნიკური უმცირესობებისთვის მათთვის გასაგებ ენაზე).  

 შეზღუდული შესაძლებლობის მქონე პირთა საცხოვრებელი პირობების გაუმჯობესებაზე და 

ადაპტირებაზე ორიენტირებული პროგრამების ამუშავება: 

 მუნიციპალიტეტმა უზრუნველყოს წინარე კვლევაზე, შშმ პირებთან და მათ ოჯახებთან 

აქტიურ კონსულტაციებზე დაფუძნებული პროგრამების ამუშავება, რაც ხელს 

შეუწყობს შშმ პირთა საცხოვრებელი პირობების გაუმჯობესებას და მათთვის 

ადაპტირებული გარემოს შექმნას. 

 სასმელი წყლით მოსახლეობის უზრუნველყოფისთვის სოფლებში შესაბამისი 

ინფრასტრუქტურის მოწყობა-რეაბილიტაცია: 

 სახელმწიფომ და მუნიციპალიტეტებმა უზრუნველყონ რეალისტური და დროში 

გაწერლი გეგმის შედგენა და სასმელი წყლის გარეშე დარჩენილი სოფლების წყლით 



ეტაპობრივი დაკმაყოფილება, მათი საგანგებო საჭიროებებისა და წყალთან 

დაკავშირებული დეფიციტის ხარისხის გათვალისწინებით; 

 სასმელი და სარწყავი წყლის დეფიციტია შემდეგ სოფლებში - საბეჭისი და  სოფელი 

გუმბათი. 

 მუნიციპალიტეტში სატრანსპორტო პოლიტიკის შემუშავება: 

 მუნიციპალიტეტის სატრანსპორტო პოლიტიკის და სქემის შემუშავება.  

 მუნიციპალიტეტის ბიუჯეტში თანხის გამოყოფა საზოგადოებრივი ტრანსპორტის 

ეტაპობრივად შესაძენად; 

 მუნიციპალიტეტის სატრანსპორტო სქემის შემუშავება, რომელიც გაითვალისწინებს იმ 

სოფლების საჭიროებებს სადაც ტრანსპორტი არ დადის. (ტრანსპორტით 

უზრუნველყოფას ითხოვენ  სოფელ კავთას, გუმბათის, საბეჭისის, იმერსა და კოხტას 

მაცხოვრებლები), 

 ეკოლოგიაზე და გარემოს დაცვაზე ორიენტირებული პოლიტიკის შემუშავება: 

 სოფლებისთვის  ნარჩენებისთვის განკუთვნილი ურნების შეძენა; 

 სოფლებისთვის  ნარჩენებისთვის განკუთვნილი ურნების შეძენა (საკმარისი ურნებით 

მომარაგებას ითხოვენ სოფელ  კავთას, გუმბათისა და საბეჭისის  მაცხოვრებლები) 

 უმცირესობებზე ორიენტირებული საინფორმაციო პოლიტიკის შემუშავებისა და გატარებისთვის 

ბიუჯეტში შესაბამისი რესურსების გათვალისწინება:  

 თვითმმართველობამ უზრუნველყოს ოფიციალურ ვებ-გვერდსა და სხვა 

პლატფორმებზე ეთნიკური უმცირესობის ენაზე ინფორმაციის რეგულარული 

განთავსება; 

 უზრუნველყოფილი იქნას მნიშვნელოვანი პოლიტიკური, სამართლებრივი და 

სტრატეგიული დოკუმენტების თარგმნა და გავრცელება;  

 ადმინისტრაციული შენობის მისაღებში საინფორმაციო ცენტრის ამუშავება, რომელიც 

მოსახლეობას ყოველდღიურ კომუნიკაციაში მხარდაჭერას გაუწევს და ასევე 

პროაქტიულად მიაწვდის ინფორმაციას სახელმწიფო თუ სხვა სერვისებისა და 

პროგრამების შესახებ  (მაგალითად, ჯანდაცვის პროგრამები, სასოფლო-სამეურნეო 

პროექტები, სოციალური დაცვის სპეციალური პროგრამები და ა.შ.).   

 თვითმმართველობის სერვისებისა და სამუშაოების გენდერული და ეთნიკური პერსპექტივით 

გაზომვის ინსტრუმენტის შექმნა და ანგარიშგება: 

 თვითმმართველობის მიერ შესრულებული ძირითადი სამუშაოებისა და მიწოდებული 

სერვისების პროცესში ქალთა და ეთნიკური უმცირესობების მონაწილეობის 

გაზრდისთვის ეფექტური ღონისძიებების დაგეგმვა; 

 ქალთა და ეთნიკური უმცირესობების წარმომადგენლების კმაყოფილების შემოწმების 

სპეციალური გამოკითხვის სისტემის შექმნა და გამოკითხვის ჩატარება; 

 მუნიციპალიტეტის მიერ ქალთა რეალური საჭიროებების შესწავლა და კვლევისთვის 

ბიუჯეტში თანხის გათვალისწინება. 

 ქალთა პოლიტიკური  წარმომადგენლობის გაძლიერება წალკის მუნიციპალიტეტში:  

 ქალთა დაბალი პოლიტიკური მონაწილეობის მიზეზების კვლევა; 

 ქალთა გაძლიერებისთვის სპეციალური პროგრამების შემუშავება და დაფინანსება, 

რომელიც ქალთა საჭიროებების კვლევას დაეფუძნება;  

 ქალთა ოთახის დაფინანსების გაზრდა;  

 ეთნიკური და რელიგიური უმცირესობების იდენტობისა და თვითმყოფადობის დაცვა და 

ხელშეწყობა უმცირესობების კულტურის პოპულარიზების გზით და ამისთვის ბიუჯეტში 

შესაბამისი რესურსების გათვალისწინება: 



 მუნიციპალიტეტის ბიუჯეტში თანხის გამოყოფა წალკის მულტიკულტურული 

გარემოს რეპრეზენტაციის მხარდასაჭერად; 

 რეგიონის ეთნიკური და რელიგიური მრავალფეროვნების შესახებ ინფორმაციის 

მომზადება და შესაბამის პლატფორმებზე გავრცელება; 

 ეთნიკური და რელიგიური უმცირესობების კულტურის მდგრადი განვითარების 

მხარდამჭერი პროექტების დაფინანსება. 

 

საბიუჯეტო ინიციატივების გარდა, მნიშვნელოვანია, წალკის მუნიციპალიტეტის დღის წესრიგში დადგეს 

ისეთი მნიშვნელოვანია საკითხების მოგვარება, როგორიც არის: 

 შშმ პირთათვის სპეციალური სოციალური პროგრამის შემუშავება; 

რეკომენდაცია: მუნიციპალიტეტის ტერიტორიაზე არ არსებობს შშმ პირების მხარდამჭერი 

სპეციალური დაწესებულება, სივრცე სადაც მათ შეეძლებათ სახლთან ახლოს მიიღონ საჭირო 

სერვისები. აღნიშნული საჭიროების გადასაწყვეტად აუცილებელია  სახელმწიფო და ადგილობრივი 

თვითმმართველობის ორგანოების, ასევე კერძო სექტორის ერთობლივი მუშაობა. თუმცა 

ამავდროულად შესაძლებელია მუნიციპალიტეტმა იზრუნოს შშმ პირების საცხოვრებელი გარემოს 

ადაპტირებაზე საკუთარი ფინანსური შესაძლებლობების ფარგლებში. აღსანიშნავია, რომ მსგავსი 

პრეცენდენტი არსებობს ქართულ პრაქტიკაში. მარნეულის მუნიციპალიტეტმა შეიმუშავა ე.წ. „ნათელი 

ოთახის“ კონცეფცია, რაც გულისხმობს სხვადასხვა საჭიროების შშმ პირების საცხოვრებელი სივრცის 

მორგებას მათ საჭიროებებთან. შესაბამისად, შესაძლებელია მუნიციპალიტეტმა განსაზღვროს ყოველ 

წლიურად იმ შშმ პირების რაოდენობა, რომელსაც დაეხმარება საცხოვრებელი სივრცის ადაპტირებაში 

და განგრძობითად, ყოველ წლიურად გაითვალისწინოს ეს საჭიროება ბიუჯეტის დაგეგმარებისას. 

 სააფთიაქო ქსელისა და ჯანდაცვის რესურსების შექმნის მხარდაჭერა სოფლებში  

რეკომენდაცია: ბიუჯეტში გათვალისწინებული იქნას შესაბამისი რესურსები, რათა 

თვითმმართველობის ორგანოებმა შეძლონ სააფთიაქო ქსელებთან/კომპანიებთან ადვოკატირების 

პროცესის ორგანიზება წალკის მუნიციპალიტეტის სოფლებში აფთიაქების ქსელის გახსნის მიზნით. 

მათ შორის, თვითმმართველობის მხარდაჭერა შეიძლება გულისხმობდეს შესაბამის სააფთიაქო 

კომპანიისთვის სივრცის უსასყიდლოდ დათმობას. 

 სოფლის მეურნეობის მხარდაჭერა  

რეკომენდაცია: წარმოდგენილი რეკომენდაცია გულისხმობს, ადგილობრივი თვითმმართველობის 

როლის გაძლიერებას სოფლის მეურნეობის მხარდაჭერის პროგრამების შესახებ მოსახლეობის 

ინფორმირებისა და კონსულტირების პროცესში.  ამ კუთხით მნიშვნელოვანი იქნება  რელევანტურ 

საერთაშორისო ორგანიზაციებთან და დონორებთან კომუნიკაციის გაძლიერება და მათი მხარდაჭერის 

მოპოვების გზების ძიება. ამასთან აუცილებელია მუნიციპალიტეტში ხელი შეეწყოს,  მეცხოველეობის 

განვითარებას, ვინაიდან მოსახლეობის დიდი ნაწილი სწორედ მეცხოველეობითაა დაკავებული და 

მნიშვნელოვანია მუნიციპალიტეტში სისტემურად მოხდეს საძოვარ და სათიბ მიწებთან 

დაკავშირებული პრობლემების მოგვარება, რომელიც სოფლად მცხოვრები მოსახლეობის უმეტესობას 

აწუხებს. 

 ინტერ-კულტურული საბჭოს შექმნა 

რეკომენდაცია: აღნიშნული რეკომენდაცია გულისხმობს ადგილობრივი თვითმმართველობის 

ორგანოებთან ინტერ-კულტურული საბჭოს შექმნას, რომელიც წალკის მუნიციპალიტეტში მცხოვრები  



სხვადასხვა ეთნიკური და რელიგიური ჯგუფების თემის ლიდერებს გააერთიანებდა და თანასწორი, 

სოლიდარული და მულტიკულტურული გარემოს შექმნას შეუწყობდა ხელს. ინტერ-კულტურული 

საბჭო მეტწილად საკონსულტაციო პლატფორმა იქმნება თვითმმართველობის ორგანოებისთვის. 

ამასთან მნიშვნელოვანია განისაზღვროს მათ წინაშე თვითმმართველობის ორგანოების ანგარიშგების 

არაფორმალური მექანიზმებიც.    

 წალკის მუნიციპალიტეტში მერთან და საკრებულოსთან არსებული ინტერ-

კულტურული საკონსულტაციო საბჭოს შექმნა, რომელიც ადგილობრივი სხვადასხვა 

თემების დაახლოებას, დიალოგსა და უფრო ინკლუზიური პოლიტიკის გატარებას 

შეუწყობს ხელს.  

 

 ქალთა პოლიტიკური  წარმომადგენლობის გაძლიერება წალკის მუნიციპალიტეტში; 

 სოფლის კრებებზე ქალთა ორგანიზების და მონაწილეობის სპეციალური 

ფასილიტატორების ინსტიტუტის შექმნა; 

 ქალთა სოციალური მხარდაჭერისა და ჯანდაცვის პროგრამების შესახებ სისტემური 

კამპანიების ორგანიზება; 

 მიწასთან დაკავშირებული პოლიტიკის ორგანიზება   

 მიწის რესურსების კვლევის ჩატარებისთვის საჭირო საბიუჯეტო რესურსების 

მობილიზება.  

 საძოვრების რესურსების სამართლიანი განაწილების პოლიტიკის და ინსტრუმენტების 

შექმნა  

 ყველა შესაძლო ფინანსური და ინსტიტუციური პირობა შექმნა თვითნებურად 

დაკავებულ მიწაზე საკუთრების უფლების აღიარების კომისიისთვის საკუთარი 

უფლებამოსილების შეუფერხებელი განხორციელების მიზნით.  

 

 ეკომიგრანტი ოჯახების საცხოვრისთან დაკავშირებული პრობლემების და საჭიროებების კვლევა 

და სამთავრობო უწყებებთან ამ საკითხების აქტიურად დაყენება: 

რეკომენდაცია: მუნიციპალიტეტის ბიუჯეტში თანხის გამოყოფა რათა შეიქმნას სამუშაო ჯგუფი, 

რომელიც განახორციელებს  მაღალმთიანი აჭარიდან გადმოსახლებული, სტატუსის მქონე თუ არ მქონე, 

ეკომიგრანტების პრობლემებისა და საჭიროებების  შესწავლას. განსაკუთრებით საცხოვრისთან 

დაკავშირებული საჭიროებების კვლევას და შემდგომ  აღნიშნული საკითხების დაყენებასა და 

ლობირებას შესაბამის სამთავრობო უწყებებთან, რათა  ეკომიგრანტების საცხოვრისის საკითხებთან  

დაკავშირებული პრობლემების მოგვარება დაიწყოს სისტემატიზირებულად და არსებობდეს 

პრობლემის მოგვარების ერთიან ხედვა, როგორც მუნიციპალიტეტის შიგნით ისე ცენტრალურ 

სახელისუფლებო ორგანოებში. 

 

იმედს ვიტოვებთ, რომ ჩვენ მიერ წარმოდგენილი საბიუჯეტო ინიციატივები და რეკომენდაციები 

გათვალისწინებული იქნება 2021 წლის ბიუჯეტში. დანართის სახით გიგზავნით თითოეული 

რეკომენდაციის თაობაზე უფრო დეტალურ აღწერას და საჭიროების დასაბუთებას.   

  



 

დანართი #1  

წალკაში მუნიციპალიტეტში მდგრადი სოციალური პოლიტიკის, თანასწორობის პოლიტიკისა და 

ადამიანის უფლებების დაცვის მხარდამჭერი სტრატეგიისა და სამოქმედო გეგმის შემუშავება;  

დასაბუთება: არსებითია აღნიშნული პოლიტიკის დოკუმენტების შემუშავება სამოქალაქო 

ორგანიზაციებისა და ფართო საზოგადოებრივი ჯგუფების, ასევე ადამიანის უფლებებზე მომუშავე 

აქტორების (სახალხო დამცველი, მთავრობის ადამიანის უფლებათა სამდივნო) და ორგანიზაციების 

აქტიური მონაწილეობით მოხდეს. მუნიციპალიტეტის განვითარებისა და ადგილობრივ დონეზე 

დემოკრატიის წახალისებისთვის ფუნდამენტურად მნიშვნელოვანია ადგილობრივი 

თვითმმართველობის ორგანოებს გააჩნდეთ სტრატეგიული პოლიტიკის დოკუმენტები, რომელიც 

ინკლუზიური, თანასწორი და მდგრადი საზოგადოების განვითარებას შეუწყობს ხელს. ამგვარი 

სტრატეგიისა და სამოქმედო გეგმის შემუშავება, მუნიციპალიტეტის ორგანოებს შეუქმნის 

განვითარების გრძელვადიან სახელმძღვანელო ჩარჩოს, რომელიც მას მიზნების, პოლიტიკის 

დინამიკის სწორი დასახვისა და გაზომვის შესაძლებლობას მისცემს.  იმ ფონზე როდესაც 

მთავრობისთვის ადამიანის უფლებებზე დაფუძნებული პოლიტიკა პრიორიტეტულია და ეს პროცესი 

ინსტიტუციურად არის ორგანიზებული ცენტრალური ხელისუფლების დონეზე, ადგილობრივი 

თვითმმართველობის დონეზეც ამ პროცესის შექმნა  და ინსტიტუციონალიზება ფუნდამენტურად 

მნიშვნელოვანია.        

 ჯანდაცვისა და სოციალური მომსახურების სამსახურისა და მათი სამუშაო ინსტრუმენტების 

გაძლიერება და სენსიტივიზაცია   

დასაბუთება: მნიშვნელოვანია სოციალურ სამსახურში მუდმივ რეჟიმში ხორციელდებოდეს 

თანამშრომლების გაძლიერება  ტრენინგებისა და სხვა დამხმარე სასწავლო კურსების მეშვეობით. 

ადგილობრივი ხელისუფლებას ოჯახების ეკონომიკური მდგომარეობის შესახებ სრულყოფილი 

ინფორმაცია არ აქვს. შესაბამისად, სოციალურ სამსახურში დასაქმებულმა სოც. მუშაკებმა უნდა შეძლონ 

მოსახლეობის სოციალურ-ეკონომიკური მოწყვლადობის გამოსაკვეთად ყოვლისმომცველი და 

სამართლიანი კრიტერიუმების შემუშავება და მათი გამოყენებით მოწყვლადი ოჯახებისა და მათი 

საჭიროებების ბაზის შექმნა. ამასთან მნიშვნელოვანია დამატებითი სამუშაოების ჩატარება 

სახელმწიფოს სოციალური პროგრამებისა და მათთვის მიმართვის პროცედურების შესახებ 

მოსახლეობის უკეთესი ინფორმირებისთვის. ამ კუთხით მნიშვნელოვანია რომ სოციალურ სამსახურში 

ასევე იყვნენ აზერბაიჯანულენოვანი, სომხურენოვანი და ბერძნულენოვანი თანამშრომლები, ასევე 

ერთ-ერთ თანამშრომელს უნდა შეეძლოს სურდო თარჯიმნის ფუნქციის შესრულება.  

 სასმელი და სარწყავი წყლის ინფრასტრუქტურის შექმნა 

დასაბუთება: სასმელი წყლის დაბინძურებისა და დეფიციტის პრობლემაა გვხვდება თითქმის ყველა 

სოფელში, აღნიშნულზე საუბრობს ასევე სახელმწიფო აუდიტის სამსახური, რომლის ანგარიშშიც წერია, 

რომ „ქალაქ წალკასა და 8 სოფელს სასმელი წყლით უზრუნველყოფს შპს „საქართველოს 

გაერთიანებული წყალმომარაგების კომპანია“. დანარჩენი სოფლების მოსახლეობას წყალი მიეწოდება 

სხვადასხვა დროს მოწყობილი წყლის სისტემებით, რომელთა გამართულ ფუნქციონირებაზე 

პასუხისმგებელია მუნიციპალიტეტის მიერ დაფუძნებული ა(ა)იპ − წალკის მუნიციპალიტეტის 

წყალმომარაგების სამსახური, რომელიც არ ფლობს კანონით განსაზღვრულ ლიცენზიას. აღნიშნულ 

სისტემებზე გამწმენდი ნაგებობების არარსებობის გამო, წყალი არ იწმინდება და მოსახლეობას 



მიეწოდება ტექნიკური წყალი.“ 1 აღნიშნულიდან გამომდინარე, სოფლების ნაწილს, სადაც გაყვანილია 

წყლის სისტემა ის  მიეწოდებათ არა სასმელი სახით, ხოლო ნაწილში წყლის სისტემა საერთოდ არ არის 

გაყვანილი, ასეთი სოფლებია  საბეჭისი და  სოფელი გუმბათი.  მნიშვნელოვანია, რომ 

მუნიციპალიტეტმა ბიუჯეტში გაითვალისწინოს ორივე სოფლისთვის სასმელი წყლის სისტემის 

მშენებლობა/რესტავრაცია დასასმელი წყლის მიწოდება. 

საზოგადოების განვითარება სრულად თუ არა მნიშვნელოვნადაა დამოკიდებული წყლის რესურსების 

რაოდენობასა და ხარისხზე. უსაფრთხო სასმელ წყალზე შეუზღუდავი ხელმისაწვდომობის უფლება,  

პირდაპირ კავშირშია ადამიანის ჯანმრთელობის მდგომარეობასა და კეთილდღეობასთან. წყალზე, 

სანიტარიასა და ჰიგიენაზე ადამიანის უფლების უგულებელყოფით ირღვევა თითოეული ადამიანის 

ისეთი ფუნდამენტური უფლებები, როგორიცაა სიცოცხლის, ჯანმრთელობის, განათლების, პირადი 

ცხოვრების, ღირსების, სოციალური და ეკონომიკური უფლებები. ადამიანის უფლებათა 

საერთაშორისო სამართლით თითოეული სახელმწიფო, ვალდებულია უზრუნველყოს წყალზე, 

სანიტარიასა და ჰიგიენაზე ადამიანის უფლების აღიარება, დაცვა და განხორციელება.  წყალზე, 

სანიტარიასა და ჰიგიენაზე ადამიანის უფლების დაცვის მთავარი ვალდებულება, ვრცელდება როგორც 

ცენტრალურ ასევე ადგილობრივ ხელისუფლებაზეც. საქართველოს ევროკავშირთან ასოცირების 

ხელშეკრულების მნიშვნელოვან საკითხს წარმოადგენს  გარემოს დაცვა და ადამიანის სასიცოცხლოდ 

მნიშვნელოვანი უფლებების დაცვისთვის ადეკვატური პირობების უზრუნველყოფა. ასოცირების 

შეთანხმების მიზნებიდან გამომდინარე, საქართველოს ასევე იღებს ვალდებულებას წყლის მდგრადი 

მართვისა და სანიტარიული ნორმების დაცვის საყოველთაო უზრუნველსაყოფად. 

 სატრანსპორტო პოლიტიკის შემუშავება; 

დასაბუთება: სოფლების უმეტესობაში არ დადის საზოგადოებრივი ტრანსპორტი, ასეთი სოფლებია 

კავთა, გუმბათი, საბეჭისი, იმერა, კოხტა, ამ სოფლების მაცხოვრებლებს გადაადგილებისთვის უწევთ 

კერძო ტრანსპორტის გამოყენება, რაც დამატებით ხარჯთანაა დაკავშირებული. ტრანსპორტის 

არარსებობა პირდაპირ აისახება მოსახლეობის ჯანმრთელობასა და სიცოცხლის ხარისხზე. მაშინ, 

როდესაც მოსახლეობის დიდი ნაწილი, სოფლებში, ჩართულია მძიმე, ყოველდღიურ შრომაში, ხშირად  

ვერ ახერხებენ დამატებითი თანხის გამოძებნას კერძო ტრანსპორტის დასაქირავებლად, იმისთვის, რომ 

ქალაქში მიიღონ  სამედიცინო სერვისები და ჩაიტარონ პერიოდული გამოკვლევები. ტრანსპორტის არ 

არსებობა ასევე პრობლემურია უნივერსიტეტში ჩარიცხული სტუდენტებისთვის, ვინაიდან აღნიშნული 

საკითხი ეკონომიკურად მოწყვლადი ოჯახებისთვის უმაღლესი განათლების მიღების პროცესს 

აფერხებს, იმ პირობებში, როდესაც  მუნიციპალიტეტის მხრიდან არ ხდება სოციალურად შეჭირვებული 

ოჯახებიდან სტუდენტებისთვის, თუნდაც მგზავრობის ხარჯის ანაზღაურება. ყოველივე 

ზემოთქმულიდან გამომდინარე საჭიროა მუნიციპალიტეტში სატრანსპორტო პოლიტიკის შემუშავება, 

რომლის მიზანიც იქნება მუნიციპალიტეტის სოფლების სრულად მოცვა და მოსახლეობის 

საჭიროებების დაკმაყოფილება. სასურველია შემუშავდეს მუნიციპალიტეტის სატრანსპორტო სქემა, 

რომელშიც სრულად იქნება ასახული მუნიციპალიტეტში მცხოვრები მოსახლეობის საჭიროებები, 

ასახული იქნება ის სოფლები, სადაც საზოგადოებრივი ტრანსპორტი არ მოძრაობს და განისაზღვრება 

ტრასპორტის მარშრუტი იმგვარად, რომ მოსახლეობისთვის გაიზარდოს მასზე წვდომა. 

მუნიციპალიტეტმა  უნდა განსაზღვროს, ეტაპობრივად, საზოგადოებრივი ტრანსპორტის შეძენა და 

ტრანსპორტის მოძრაობის მარშრუტის სწორად დაგეგმვა სოფლებში. 

                                                             
1 შესაბამისობის აუდიტის ანგარიში, სახელმწიფო აუდიტის სამსახური, 2019 წ; ხელმისაწვდომია: 

https://sao.ge/Uploads/2020/2/%E1%83%AC%E1%83%90%E1%83%9A%E1%83%99%E1%83%98%E1%83%A1_%E1%83

%9B%E1%83%A3%E1%83%9C%E1%83%98%E1%83%AA%E1%83%98%E1%83%9E%E1%83%90%E1%83%9A%E1%83

%98%E1%83%A2%E1%83%94%E1%83%A2%E1%83%98.pdf 



 ეკოლოგიური და გარემოს დაცვაზე ორიენტირებული პოლიტიკის შემუშავება 

დასაბუთება: თითოეული მუნიციპალიტეტი იღებს მის ტერიტორიაზე წარმოქმნილი მუნიციპალური 

ნარჩენების მართვის 5-წლიან გეგმას. მუნიციპალური ნარჩენების მართვის გეგმა შესაძლებელია 

მოსაზღვრე მუნიციპალიტეტებმა ერთობლივად შეიმუშაონ.2 ამასთან, მუნიციპალიტეტმა უნდა 

უზრუნველყოს,  მუნიციპალური ნარჩენების შეგროვება და ამ სისტემის დანერგვა და გამართული 

ფუნქციონირება.  ნარჩენების მართვასთან დაკავშირებული საკითხები განსაკუთრებით აწუხებს 

სოფელ კავთის, გუმბათისა და საბეჭისის მოსახლეობას. მათი თქმით მოსახლეობა იძულებულია 

დააბინძუროს სოფლის შემოგარენი, ვინაიდან ხშირად საყოფაცხოვრებო ნარჩენებს საკუთარი ძალებით 

ვერ ანადგურებენ. სოფლის განაპირას დაყრილი ნარჩენები კი ერთის მხრივ აბინძურებს გარემოს, 

საფრთხის შემცველია პირუტყვისთვის, რომელსაც მოსახლეობა აშენებს და იზიდავს უპატრონო 

ძაღლებს, რომელთა რიცხვიც ნარჩენების ზრდასთან ერთად იზრდება.  შესაბამისად მოსახლეობისთვის 

მნიშვნელოვანია, მომავალი წლის ბიუჯეტში მუნიციპალიტეტის მერიამ გაითვალისწინოს შესაბამისი, 

დამატებითი ტექნიკის შეძენა, რომელიც უზრუნველყოფს სოფლებიდან საყოფაცხოვრებო ნარჩენების 

გატანას და ამასთანვე იმ სოფლების მომარაგებას სადაც არ არის ან არასაკმარისია საყოფაცხოვრებო 

ნარჩენების გადასაყრელად განკუთვნილი ურნები. 

 უმცირესობებზე ორიენტირებული საინფორმაციო პოლიტიკის შემუშავება და გატარება; 

დასაბუთება: იმ პირობებში, როდესაც ეთნიკური უმცირესობები წარმოადგენენ წალკის 

მუნიციპალიტეტის დაახლოებით 52 %-ს და სახელმწიფო ენის ცოდნა კვლავ მნიშვნელოვან გამოწვევად 

რჩევა  წალკაში მცხოვრები ეთნიკური უმცირესობებისთვის,3 (მუნიციპალიტეტში მცხოვრები 

მოსახლეობის 47,3% შეადგენს ქართველები, 37,2% - სომხები, 6,1% - ბერძნები, 9/1% - აზერბაიჯანელები  

და სხვა ეროვნების წარმომადგენლები 0.3%.)4 სახელმწიფო ვალდებულია, მიიღოს დამატებითი 

პოზიტიური ზომები ადმინისტრაციულ წარმოებაში  ენის ბარიერის დაძლევისა და სახელმწიფო 

ინსტიტუტებისგან ადგილობრივების გაუცხოების, დაბალი პოლიტიკური და სამოქალაქო 

მონაწილეობის აღმოსაფხვრელად.  

რეკომენდირებულია იმგვარი საინფორმაციო პოლიტიკის შემუშავება და გატარება, რომელიც 

მუნიციპალიტეტის მიერ შექმნილ საინფორმაციო პლატფორმებზე წარმოაჩენს წალკას, როგორც 

ეთნიკურად მრავალფეროვან რეგიონს. სასურველია განხორციელდეს წალკის მუნიციპალიტეტის ვებ-

გვერდსა და სხვა პლატფორმებზე ეთნიკური უმცირესობის ენაზე ინფორმაციის განთავსება, 

მნიშვნელოვანი დოკუმენტების თარგმნა აზერბაიჯანულ, სომხურ და ბერძნულ ენებზე. აუცილებლია 

მუნიციპალიტეტის მერიის ადმინისტრაციული განყოფილების შემადგენლობაში გამოიყოს 

თანამშრომელი, რომელიც იზრუნებს ინფორმაციის პროაქტიულად  მიწოდებაზე მოსახლეობისთვის. 

ინფორმაცია ჯანდაცვის, სოციალური დაცვის პროგრამებზე, სასოფლო-სამეურნეო პროექტებსა (მაგ. 

აწარმოე საქართველოსთან ერთად) და სხვა მნიშვნელოვანი საკითხებზე.  ამ პროცესი შესაძლებელია 

ჩაერთონ  სოფლის წარმომადგენლები, რომლებიც მუნიციპალიტეტის მერს დაქვემდებარებული 

პირები არიან და მათი მეშვეობით მოხდეს სოფლებში მნიშვნელოვანი ინფორმაციის გაჟღერება და 

მოსახლეობისთვის გადაცემა. 

                                                             
2 საქართველოს კანონი, ნარჩენების მართვის კოდექსი, თავი IV. ხელმისაწვდომია: 

https://matsne.gov.ge/ka/document/view/2676416?publication=11 
3 სოციალური კვლევისა და ანალიზის ინტიტუტის 2012 წლის კვლევის შესაბამისად, ქვემო ქართლში მცხოვრები 

6 წელზე ზევით ასაკის ეროვნული უმცირესობების 71.5 % ვერ ლაპარაკობს სახელმწიფო ენაზე. ეს მაჩვენებელი 

განსაკუთრებით მაღალია ეთნიკურ აზერბაიჯანელებში - 78, 3 %, ხოლო სომეხ მოსახლეობაში - 36.6 %. 
4 წალკის შესახებ ზოგადი სტატისტიკა; ხელმისაწვდომია: https://tsalka.gov.ge/tsalkis-shesaxeb/zogadi-statistika 



საქართველოს მიერ როგორც საერთაშორისო ისე ეროვნული კანონმდებლობით აღებული 

ვალდებულები მას მოუწოდებს შექმნას თარგმნის რესურსები იმ ტერიტორიულ ერთეულებში 

უმცირესობების ენაზე, სადაც ეს უმცირესობები 20% მეტი რაოდენობით არიან წარმოდგენილი და 

არსებობს თარგმანის საჭიროება ადგილობრივ თვითმმართველობასთან კომუნიკაციაში.  იმ 

პირობებში, როდესაც ეთნიკური უმცირესობები წარმოადგენენ წალკის მოსახლეობის დაახლოებით 52 

%-ს და სახელმწიფო ენის ცოდნა  გამოწვევაა რეგიონში, სახელმწიფო ვალდებულია მიმართოს 

დამატებით პოზიტიურ ზომებს ადმინისტრაციულ წარმოებაში  ენის ბარიერის დაძლევისა და 

სახელმწიფო ინსტიტუტებისგან ადგილობრივების  გაუცხოების, დაბალი პოლიტიკური და 

სამოქალაქო მონაწილეობის აღმოსაფხვრელად. 

 თვითმმართველობის სერვისებისა და სამუშაოების გენდერული და ეთნიკური პერსპექტივით 

გაზომვის ინსტრუმენტის შექმნა და ანგარიშგება  

დასაბუთება: იმისთვის რომ ადგილობრივი თვითმართველობის მიერ განხორციელებული ძირითადი 

სამუშაოები (საჯარო ინფორმაციის გაცემის პროცესი, პოლიტიკური მონაწილეობის პრაქტიკები) და 

ასევე სერვისები და გაცემული ბენეფიტები სამართლიანად განაწილდეს, მნიშვნელოვანია 

ადმინისტრაციულმა ორგანოებმა მათ მიერ შესრულებული სამუშაოების გაზომვის/ანგარიშგების 

პროცესებში საგანგებო პერსპექტივით დაინახოს ქალთა, ასევე ეთნიკური უმცირესობების 

მონაწილეობისა და ამ ჯგუფების მიერ მიღებული სარგებლის მაჩვენებელი. ეს საჭიროებს 

რაოდენობრივი შედეგების დახარისხების დროს ცალკე კლასიფიკატორის შექმნას ქალთა და ეთნიკური 

უმცირესობების მონაწილეობისა და გავლენის შესახებ (მაგ. შეხვედრების ტაბელში, ჩანაწერებში, 

გაცემული სერვისების შემაჯამებელ ანგარიშებში) და მათი კმაყოფილების შემოწმების სპეციალური 

გამოკითხვის სისტემის შექმნას. ამგვარი ინსტრუმენტის შემუშავება ხელს შეუწყობს უფრო 

ინკლუზიური და თანასწორი პოლიტიკის წარმოებასა და სოციალური გარემოს შექმნას 

მუნიციპალიტეტში.    

 ქალთა პოლიტიკური  წარმომადგენლობის გაძლიერება წალკის მუნიციპალიტეტში.  

დასაბუთება: ქალთა პოლიტიკური მონაწილეობის საკითხი წალკის მუნიციპალიტეტში ერთ-ერთი 

მნიშვნელოვანი გამოწვევაა. ამ ფონზე კი მნიშვნელოვანია, მუნიციპალიტეტმა შეისწავლოს, ერთი 

მხრივ, ქალთა რეალური საჭიროებები და წუხილები და ისინი საკუთარ პოლიტიკაში ასახოს, მეორე 

მხრივ, კი იკვლიოს ქალთა დაბალი პოლიტიკური მონაწილეობის მიზეზები და მას სპეციალური 

ზომებით უპასუხოს. ამგვარი ზომები მათ შორის შეიძლება იყოს, სოფლის კრებებზე ქალთა 

ორგანიზების და მონაწილეობის სპეციალური, სათანადო ცოდნითა და მგრძნობელობით აღჭურვილი 

ფასილიტატორების ინსტიტუტის გაჩენა, თვითმმართველობის სამსახურებში ეთნიკური  და 

რელიგიური უმცირესობების თემებიდან ქალების დასაქმების წახალისება, სახელმწიფოს და 

მუნიციპალიტეტის სოციალური და ჯანდაცვის სერვისების შესახებ ადგილობრივი ქალების 

პროაქტიული ინფორმირება კამპანიების გზით.  

მნიშვნელოვანია ბიუჯეტში განისაზღვროს ქალთა ოთახის დაფინანსების გაზრდა, რათა ამ 

ინსტიტუტმა უფრო გააფართოვოს მოქმედების არეალი და მოიცვას უფრო მეტი და მნიშვნელოვანი 

საკითხი. ვინაიდან, ქალების წარმომადგენლობითობა გადამწყვეტია მუნიციპალიტეტში გენდერულად 

სენსიტიური პოლიტიკისა და სერვისების ჩამოსაყალიბებლად. ქალთა ოთახი ფუნქციონირებს წალკის 

ცენტრში, თუმცა აუცილებელია, რომ მან მოიცვას სხვა და სხვა სოფლები და მოახერხოს სოფლად 

მცხოვრები ქალების ჩართვა სახელმწიფო და არასახელმწიფო პროექტებში. ასევე, გააძლიეროს ქალები, 

რათა მათ მიიღონ მონაწილეობა მუნიციპალიტეტის საქმიანობაში.   წალკის მუნიციპალიტეტის 

სოფლებში (როგორიცაა - გუმბათი, კავთა, საბეჭისი, დაბა თრიალეთი) მცხოვრებმა ქალებმა 



გაამახვილეს ყურადღება მათი მხარდაჭერისა და გაძლიერების პროგრამების არარსებობაზე, ან 

ინფორმაციის არქონაზე ამგვარ პროგრამების შესახებ. 

გაეროს დამფუძნებელი დოკუმენტი, გაეროს ქარტია, მოიცავს საჯარო და პოლიტიკურ ცხოვრებაზე 

ქალთა ხელმისაწვდომობის საფუძვლებს: თანასწორობის უფლებისა და დისკრიმინაციის აკრძალვის 

პრინციპს. ადამიანის უფლებათა საყოველთაო დეკლარაცია ასევე იცავს ნებისმიერ ადამიანს ყველა 

სახის დისკრიმინაციისაგან, მათ შორის სქესის ნიშნითაც. საერთაშორისო კონვენცია ეკონომიკური, 

სოციალური და პოლიტიკური უფლებებისთვის და საერთაშორისო კონვენცია ეკონომიკური, 

სოციალური და კულტურული უფლებებისთვის, ორივე ეს დოკუმენტი ადამიანის უფლებათა 

საყოველთაო დეკლარაციიდან გამომდინარეობს და აყალიბებს კიდევ უფრო მეტად სპეციფიკურ 

შეთანხმებას თანასწორობის უფლებაზე ქალსა და კაცს შორის, საჯარო და პოლიტიკურ ცხოვრებაში.  

 ეთნიკური უმცირესობების იდენტობისა და თვითმყოფადობის დაცვა და ხელშეწყობა, 

უმცირესობების კულტურის პოპულარიზების გზით 

 

დასაბუთება: მნიშვნელოვანია, მუნიციპალიტეტმა  გადადგას  ქმედითი ნაბიჯები იმისთვის, რომ 

რეგიონში მცხოვრები ეთნიკური და რელიგიური უმცირესობების კულტურა გააცნოს საზოგადოებას 

და ხელი შეუწყოს ამ კულტურის პოპულარიზებას. აღნიშნული შესაძლოა გამოიხატოს ფოლკლორული 

ფესტივალის ორგანიზებით, სასწავლო ჯგუფების გახსნით, იმ პედაგოგების მატერიალური 

ხელშეწყობით  რომლებიც ჯერ კიდევ აგრძელებენ რეგიონში მცხოვრები ეთნიკური და რელიგიური 

ჯგუფების ტრადიციებს; ამასთან,  მნიშვნელოვანია რეგიონში შეიქმნას მუზეუმი სადაც მოხდება 

რეპრეზენტაცია რეგიონში არსებული ეთნიკური და კულტურული მრავალფეროვნების. მუზეუმის 

გახსნასთან დაკავშირებით, სასურველია მუნიციპალიტეტმა ითანამშრომლოს შესაბამის სახელმწიფო 

უწყებებთან იმისთვის რომ განხორციელდეს აღნიშნული იდეის დაფინანსება. 

 ეკომიგრანტი ოჯახების საცხოვრისთან დაკავშირებული პრობლემების და საჭიროებების კვლევა 

და სამთავრობო უწყებებთან ამ საკითხების აქტიურად დაყენება: 

დასაბუთება: როგორც უკვე ვახსენეთ, წალკის მუნიციპალიტეტი ეთნიკურად და რელიგიურად 

საკმაოდ მრავალფეროვანი რეგიონია. აქ ცხოვრობენ ეთნიკურად ქართველები (ძირითადად აჭარლები, 

სვანები და იმერლები), ასევე ეთნიკურად სომხები, აზერბაიჯანელები და ბერძნები, მუსლიმები და 

ქრისტიანები. „წალკის დაახლოებით 30%-ს აჭარელი ეკომიგრანტები წარმოადგენენ, მათი 

საცხოვრებელი სახლები და სოფლები ზემო აჭარაში საკმაოდ არამდგრადი და სიცოცხლისთვის საშიში 

იყო და ამის გამო წალკის მუნიციპალიტეტში 90-იანი წლების ბოლოდან 2007 წლამდე ეტაპობრივად 

ჩამოვიდნენ. თუმცა მათ გადმოსახლებას წინ უძღვოდა დაპირებები, რომ მათ წალკაში მაინც 

ექნებოდათ საცხოვრებელი პირობები და მდგრადი სახლები, თუმცა აშკარაა, რომ წალკაში აჭარელი 

ეკომიგრანტების ცხოვრების თითქმის ყველა ასპექტი განსაკუთრებული არამდგრადობით და 

არასტაბილურობით ხასიათდება.“5 მაღალმთიანი აჭარიდან წალკაში გადმოსახლდა დაახლოებით 3 000 

ოჯახი, რომელთაგან ნაწილს მიენიჭა ეკომიგრანტის სტატუსი, ნაწილი კი აღნიშნული სტატუსით ვერ 

სარგებლობს, თუმცა სტატუსით თუ მის გარეშე ეკომიგრანტების საჭიროებები მნიშვნელოვნად არ 

განსხვავდება ერთმანეთისგან. სოფლებში როგორიცაა საბეჭისი, გუმბათი, იმერა, ტბეთი, კავთა, 

გუმბათი, დაბა თრიალეთი, ბეშთაშენი, კოხტა -  მოსახლეობასთან საუბრისას და სხვადასხვა კვლევებზე 

                                                             
5 აჭარელი ეკომიგრანტების თვითაღქმა: უცხოდ ყოფნა და არასტაბილურობა, მ. შავლაშვილი, 2020; EMC; 

ხელმისაწვდომია: https://emc.org.ge/ka/products/achareli-ekomigrantebis-tvitaghkma-utskhod-qofna-da-arastabiluroba 

 



დაკვირვების შედეგად, შეგვიძლია დავასკვნათ, რომ წალკის მუნიციპალიტეტში ეკომიგრანტების 

განსახლებამდე ხელისუფლების წარმომადგენლებს არ ჩაუტარებიათ მოსამზადებელი მუშაობა 

ადგილობრივ მოსახლეობასთან ეკომიგრანტების ინტეგრაციის ხელშეწყობის მიზნით. ამასთან, 

ეკომიგრაციის პროცესის ორგანიზება და ეკომიგრანტებისთვის გამოყოფილი რესურსები ყველა 

ეკომიგრანტისთვის ერთნაირი არ იყო და ზოგ შემთხვევაში მუნიციპალიტეტების წარმომადგენლების 

კეთილ ნებაზე იყო დამოკიდებული. წალკის მუნიციპალიტეტში ეკომიგრანტების საცხოვრებელი 

სახლების შეძენის პროცესი ძალიან პრობლემურად წარიმართა. პრობლემები, რომლებიც 

ეკომიგრანტებისთვის შეძენილი სახლების საკუთრების საკითხს უკავშირდება, თავისთავად ხელს 

უშლის ეკომიგრანტების ოჯახების ეკონომიკური მდგომარეობის გაუმჯობესებას. 

პირველ რიგში საცხოვრებელ სახლებზე და მიწის ნაკვეთებზე საკუთრების უფლების არ არსებობა, 

საშუალებას არ აძლევს ეკომიგრანტებს, შედარებით დაბალპროცენტიანი კრედიტები აიღონ, რათა 

განვითარდნენ, როგორც მცირე ფერმერები. მათ არ აქვთ საშუალება ისარგებლოს მნიშვნელოვანი 

მუნიციპალური სერვისებით, რაც  შემაფერხებელ ფაქტორს წარმოადგენს ეკომიგრაციის მდგრადობის 

უზუნველყოფის თვალსაზრისით, რამდენადაც ხელს უშლის ეკომიგრანტებს, თავი „საკუთარ სახლში“ 

იგრძნონ.6 შესაბამისად, საცხოვრებელი ფართით უზრუნველყოფისა და „ახალ“ გარემოში ინტეგრაციის 

სათანადო პროგრამებისა და თანმიმდევრული სახელმწიფო პოლიტიკის არარსებობის პირობებში, 

წალკის მუნიციპალიტეტში მცხოვრები ეკომიგრანტი ოჯახები ურთულეს პირობებში განაგრძობენ 

ცხოვრებას, რასაც თან ახლავს გამოსახლების მუდმივი მოლოდინი და უსახლკაროდ დარჩენის შიში.7 

სწორედ ამიტომ, მნიშვნელოვანია მუნიციპალიტეტმა გადადგას ქმედითი ნაბიჯები, რათა მოხდეს 

ეკომიგრანტების საჭიროებების სისტემატიზირებული კვლევა და შემუშავდეს ერთიანი პოლიტიკა, 

შესაბამის სახელმწიფო უწყებებთან ერთად, ეკომიგრანტების წინაშე არსებული საცხოვრისის 

პრობლემების მოსაგვარებლად. 

 სააფთიაქო ქსელისა და ჯანდაცვის რესურსების შექმნის მხარდაჭერა სოფლებში  

დასაბუთება:  უკანასკნელ პერიოდში განვითარებულმა კრიზისულმა მოვლენებმა ნათლად დაგვანახა, 

რომ უმნიშვნელოვანესია, ადამიანებს ხელი მიუწვდებოდეთ თუნდაც პირველადი მოხმარების 

მედიკამენტებზე. წალკის მუნიციპალიტეტის სოფლების ძირითად ნაწილში არ არის აფთიაქი, არ 

არსებობს ამბულატორია და ამასთან, სოფლის ექიმი, რომელიც რამდენიმე სოფელს ემსახურება, ვერ 

აკმაყოფილებს მოსახლეობის საჭიროებებს. საყოველთაო სიღარიბე და რესურსებზე წვდომის არქონა, 

პირდაპირ აისახება მოსახლეობის ჯანმრთელობის მდგომარეობაზე.  სოფლების დიდ ნაწილში არ 

მოძრაობს საზოგადოებრივი ან კერძო ტრანსპორტი, რაც გადაადგილების სერიოზულ პრობლემას 

უქმნის მოსახლეობას. ამ პირობებში მოსახლეობისთვის უდიდესი გამოწვევაა, სოფლის ექიმისა და 

აფთიაქზე წვდომის არარსებობა. სულ მცირე ექიმის მიმართვის ასაღებად, მოსახლეობას ქალაქ წალკაში 

ან თბილისში  ტაქსით წასვლა უწევს, რაც მათთვის მძიმე ფინანსური ტვირთია. ამის გამო მოსახლეობის 

დიდი ნაწილი ექიმთან ვიზიტს ვერ ახერხებს. აღნიშნულ პრობლემაზე განსაკუთრებით გაამახვილეს 

ყურადღება, სოფელ  ბეშთაშენის, კოხტას, იმერას, საბეჭისის, გუმბათის, კავთას, დაბა თრიალეთის 

მაცხოვრებლებმა.  

 ჯანმრთელობის  დაცვაზე ხელმისაწვდომობის უფლება, როგორც საქართველოს კონსტიტუციით, 

ასევე არაერთი ეროვნული თუ საერთაშორისო საკანონმდებლო აქტითაა გარანტირებული. 

                                                             
6 ეკომიგრანტები და პოტენციური ეკომიგრანტები საქართველოში: გამოცდილება და თვითშეფასებები; 

დემოკრატიის ინსტიტუტი, ევროპის ფონდი და ახალგაზრდა მეცნიერთა კავშირი „ინტელექტი“; 2016; 

ხელმისაწვდომია: http://www.epfound.ge/wp-content/uploads/2016/10/eco-migration_report.pdf 
7 ეკომიგრანტები წალკიდან, EMC, 2015; ხელმისაწვდომია: https://emc.org.ge/ka/products/ekomigrantebi-

tsalkidan-photo 



საქართველოს თითოეული მოქალაქის უფლებაა, მიიღოს ხარისხიანი და ხელმისაწვდომი სამედიცინო 

მომსახურება. ხელმისაწვდომობაზე საუბრობს „ჯანმრთელობის დაცვის შესახებ“ საქართველოს კანონი. 

სახელმწიფოში  დაცული უნდა იყოს თითოეული მოქალაქის ჯანმრთელობა და მოქალაქეებს უნდა 

ჰქონდეთ ჯანმრთელობის მდგომარეობის გაუმჯობესების შესაძლებლობა. საქართველოს სახალხო 

დამცველის აპარატი, ყოველწლიურ ანგარიშებში, მუდმივად უთითებს „სოფლის ექიმის“ პროგრამის 

გაფართოების მნიშვნელობაზე და  პირველადი ჯანდაცვის მომსახურებაზე მოსახლეობის 

გეოგრაფიული არეალისა და ფინანსური ხელმისაწვდომობის გაზრდაზე; ასევე, მოსახლეობის 

სამედიცინო მომსახურებაზე ხელმისაწვდომობის უზრუნველყოფის პრიორიტეტულობაზე.8 

 სოფლის მეურნეობის მხარდაჭერა  

დასაბუთება:  მიუხედავად იმისა, რომ ამ ეტაპზე მუნიციპალიტეტის პირდაპირი ვალდებულება არ 

არის განახორციელოს სოფლის მეურნეობის დახმარებისა და განვითარების პროგრამები,  

ადგილობრივი თვითმმართველობის კოდექსის მე-16 (4) მუხლი, თვითმმართველ ერთეულს ანიჭებს 

უფლებამოსილებას განახორციელოს იმგვარი ღონისძიებები, რაც ხელს შეუწყობს სოფლის მეურნეობის 

მხარდაჭერას. რაც ერთი მხრივ, იქნება მნიშვნელოვანი მაგალითი რესურსების ხელისუფლების 

სხვადასხვა შტოებს შორის გადანაწილებისა და მეორე მხრივ, მუნიციპალიტეტის სპეციფიკიდან 

გამომდინარე, მნიშვნელოვანი რესურსი იქნება მოსახლეობის დასახმარებლად. ეთნიკური 

უმცირესობებით დასახლებულ სოფლებში, განსაკუთრებით პრობლემურია ინფორმაციაზე წვდომა. 

შესაბამისად, მნიშვნელოვანია, მუნიციპალიტეტმა შექმნას რესურსი (თარგმნილი აზერბაიჯანულ, 

სომხურ და ბერძნულ ენებზე), სასოფლო-სამეურნეო კულტურების წარმოების ტექნოლოგიების შესახებ 

ინფორმაციაზე,  მოახდინოს საქართველოს მთავრობის და საერთაშორისო ორგანიზაციების მიერ 

დაგეგმილი სოფლის მეურნეობის განვითარების პროექტების, ასევე საინვესტიციო პროექტების 

განხორციელების ხელშეწყობა.  

 

 ინტერ-კულტურული საბჭოს შექმნა 

დასაბუთება: საკონსულტაციო მექანიზმებს არსებითი მნიშვნელობა აქვს პოლიტიკურ დღის წესრიგში 

ეთნიკური და რელიგიური უმცირესობების საჭიროებების, უფლებების და ინტერესების 

დასაყენებლად და გადაწყვეტილებების მიღების პროცესზე მათი გავლენის გასაზრდელად. ამავე დროს, 

საკონსულტაციო მექანიზმები დელიბერაციისა და ინტერკულტურული დიალოგის, მშვიდობისა და 

სოლიდარობის ხელშემწყობი სივრცეებია და მას მნიშვნელოვანი სოციალური დატვირთვაც გააჩნია. 

ადგილობრივი თვითმმართველობის კოდექსით გათვალისწინებული მოქალაქეთა მონაწილეობის 

მექანიზმები მიზნად ისახავს ყველა მოქალაქის, მათ შორის, ეთნიკური  და რელიგიური 

უმცირესობების საჭიროებების და წუხილების მუნიციპალიტეტში გადაწყვეტილების მიმღებ 

პირებამდე მიტანას.9 თუმცა, უნდა ითქვას, რომ აღნიშნული მექანიზმები ადგილობრივ დონეზე 

სუსტად მუშაობს და რეალური მონაწილეობის და დემოკრატიის პლატფორმებად არ არის ქცეული. 

ეთნიკური და რელიგიური უმცირესობებით კომპაქტურად დასახლებულ რეგიონებში ამას ემატება 

სისტემური გამოწვევები (ენის პოლიტიკა, ენის ცოდნა, დემოკრატიული პრაქტიკების სუსტი 

გამოცდილება, სუსტი რეპრეზენტაცია, გაუცხოების და უნდობლობის მაღალი დონე, სოციალური 

                                                             
8 საქართველოს სახალხო დამცველის ანგარიში საქართველოში ადამიანის უფლებათა და თავისუფლებათა დაცვის 

მდგომარეობის შესახებ , 2018, ხელმისაწვდომია: http://www.ombudsman.ge/res/docs/2019033019563052300.pdf 
9 ეთნიკური უმცირესობების საკონსულტაციო მექანიზმები - რეალობა საქართველოში და საერთაშორისო 

გამოცდილება, ადამიანის უფლებების სწავლებისა და მონიტორინგის ცენტრი (EMC), თბილისი, 2020. 

https://emc.org.ge/ka/products/etnikuri-umtsiresobebis-sakonsultatsio-mekanizmebi-realoba-sakartveloshi-da-saertashoriso-

gamotsdileba 

http://www.ombudsman.ge/res/docs/2019033019563052300.pdf


ფრუსტრაცია და ა.შ.), რომლებიც ამგვარი მექანიზმების ეფექტიან და რეალურ მუშაობას კიდევ უფრო 

ართულებს. თუმცა იმ კრიტიკის მიუხედავად, რაც ამ მექანიზმების მუშაობას შეიძლება 

მიემართებოდეს, იმ რეგიონებში, სადაც ეთნიკური უმცირესობები კომპაქტურად ცხოვრობენ, 

უმცირესობებისთვის ცალკე საკონსულტაციო მექანიზმები არ არსებობს, რომელიც ადგილზე მათ 

საჭიროებებსა და უფლებებზე ორიენტირებული პოლიტიკის გატარებისა და ინტერეთნიკური და 

ინტერკულტურული დიალოგის პლატფორმა გახდებოდა. ამგვარი პლატფორმების არსებობა მით 

უფრო მნიშვნელოვანია წალკაში, სადაც სხვადასხვა ეკომიგრანტების ჯგუფები ცხოვრობს და მათ 

საერთო თანაცხოვრების ხანგრძლივი ისტორია და მეხსიერება არ აქვს, რაც ადგილობრივი 

საზოგადების ფრაგმენტაციას, იზოლაციას და გაუცხოებას შეიძლება განაპირობებდეს. უფრო 

ინკლუზიური და დემოკრატიული ადგილობრივი თემის მშენებლობისთვის ამგვარი პროგრესული 

მიდგომების დანარგვას პრევენციული მიზანი ასევე აქვს. 10 

 მიწასთან დაკავშირებული პოლიტიკის ორგანიზება  

დასაბუთება: მუნიციპალიტეტის მიწის აღიარების კომისიის გაძლიერება: მიწის აღიარების კომისია 

მუნიციპალიტეტში ვერ მუშაობს ეფექტურად, მოსახლეობის ნაწილს რომელსაც შეტანილი აქვს 

განცხადება წლებია არ გაწევია სათანადო მომსახურება. აღნიშნულიდან გამომდინარე მიწის აღიარების 

კომისიის თანამშრომელებს სჭირდებათ  მეტი ფინანსური რესურსი, რათა უკეთ და უფრო ეფექტურად 

შეასრულონ დაკისრებული მოვალეობა. ფინანსური რესურსის გამოყოფა თავისთავად უნდა 

განხორციელდეს კომისიის თანამშრომლების გადაადგილების და  სხვა ტექნიკური საშუალებებით 

მომარაგების უზრუნველსაყოფად. 

 ამასთან, მუნიციპალიტეტის სოფლების უმეტესობას მწვავედ აწუხებს საძოვარი მიწის საკითხი, 

შესაბამისად მნიშვნელოვანია მუნიციპალიტეტში შეიქმნას მიწის საკითხებზე მომუშავე კომისია, 

რომელიც განსაზღვრავს თითოეული სოფლისთვის საძოვარი მიწების სამართლიან და მიზნობრივ 

განაწილებას. საძოვრების და საკუთრების და მიწის რეგისტრაციის საკითხები განსაკუთრებით 

აწუხებთ ქალაქ წალკაში მცხოვრებ ეკომიგრანტებს, სოფელ  ბეშთაშენის, კოხტას, იმერას, საბეჭისის, 

გუმბათის, კავთას, დაბა თრიალეთის მაცხოვრებლებს; 

 ამასთან, ეკონომიკის სამინისტროს ქონების ეროვნული სააგენტო, 2015 წლის შემდეგ აღარ გასცემს 

იჯარით საძოვრებს. ეს პრაქტიკა დამკვიდრებულა მას შემდეგ, რაც არა ერთი საძოვრის იჯარით გაცემის 

შედეგად სოფლებში მოსახლეობის უკმაყოფილება დაწყო და რეალურად მოსახლეობას აღარ რჩებოდა 

საკმარისი საძოვარი, შესაბამისად ვინაიდან საძოვარი საჯარო რესურსისა მასზე უპირველესი უფლება 

გააჩნია მკვიდრ მოსახლეობას.  აღნიშნულიდან გამომდინარე,  მუნიციპალიტეტის მხრიდან  უნდა 

განხორციელდეს საძოვარი ტერიტორიების განსაზღვრა და მისი განაწილება, მაქსიმალურად 

მიზნობრიობის გათვალისწინებით და მოსახლეობის ინტერესების დაცვით, შესაბამის სოფლებზე. 

 სპორტული და კულტურული სივრცეების მშენებლობა/მოწყობა: 

დასაბუთება: სოფლების დიდ ნაწილში მაგ: კავთა, გუმბათი, საბეჭისი, იმერა არ არის საჯარო, 

საგანმანათლებლო-სპორტული სივრცეები, სადაც ახალგაზრდები შეძლებენ საკუთარი 

შესაძლებლობების განვითარებას და თავისუფალი დროის ჯანსაღად და ხალისიანად გატარებას. იმის 

ფონზე, რომ მოსახლეობას, ფაქტობრივად გადაადგილება შეზღუდული აქვს სატრანსპორტო კრიზისის 

                                                             
10 აჭარელი ეკომიგრანტების თვითაღქმა: უცხოდ ყოფნა და არასტაბილურობა, მ. შავლაშვილი, 2020; EMC; 

ხელმისაწვდომია: https://emc.org.ge/ka/products/achareli-ekomigrantebis-tvitaghkma-utskhod-qofna-da-arastabiluroba 

 



გამო, არ აქვთ წვდომა ინტერნეტზე,  ბიბლიოთეკისა და სხვა საგანმანათლებლო-კულტურული 

სივრცეების არ არსებობა მძიმედ აისახება მათ სოციალურ და კულტურულ უფლებებზე.  

ამასთან ქალაქ წალკის - ზუბალოვის, ბარათაშვილის და 8 მარტის ქუჩებზე მოსახლეობა აცხადებს, რომ 

უბნის საბავშვო სათამაშო მოედანი კერძო პირზე გასხვისდა და შესვლის უფლება აღარ აქვთ, რაც 

სამწუხარო პრეცედენტია და მნიშვნელოვანია, მოსახლეობისთვის ადგილზე გამოიყოს 

ალტერნატიული ტერიტორია, სადაც მუნიციპალიტეტი მოაწყობს შესაბამის საჯარო სივრცეს; 

 

  



 


